Nafarroako Parlamentuko Mahaiak, 2010eko martxoaren 15ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea José Andrés Burguete Torres jaunak aurkeztutako galdera, Iruñerrian abiadura handiko trenak ukitutako lursailak urbanizatu eta berrantolatzeko proiektuari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 192. artikuluak agindutakoari jarraikiz, idatzizko erantzuna bidal dezan.

Iruñean, 2010eko martxoaren 15ean

Lehendakaria: Elena Torres Miranda

GALDERAREN TESTUA

Convergencia de Demócratas de Navarra foru parlamentarien elkarteko foru parlamentari José Andrés Burguete Torres jaunak, Legebiltzarreko Erregelamenduan ezarritakoaren babesean, honako galdera egin du, Herri Lan kontseilariak idatziz erantzun dezan.

Urtarrilaren 20an, galdera bat egin zitzaizun, informa zenezan noizko aurreikusten duen Nafarroako Gobernuak onetsita egonen direla abiadura handiko trenak Iruñerrian eragiten dueneko lursailetako urbanizazio-proiektua eta lurren birzatiketa-proiektua, eta zer epe-aurreikuspen darabilen Nafarroako Gobernuak (begi-bistan dagoenez, ez Sustapen Ministerioak).

Erantzuna ez zenez izan galdeturikoaren araberakoa, berriro ere ekin beharrean gaude:

Nafarroako Gobernuak noizko aurreikusten du onetsita egonen direla AHTak Iruñerrian eragina izanen dueneko lursailetako urbanizazio-proiektua eta lurren birzatiketa-proiektua?

Nafarroako Gobernuak noizko aurreikusten du urbanizazio-proiektuko obrak eginen direla?

Zer epe aurreikusi ditu Nafarroako Gobernuak gaur egungo trenbide-azpiegiturak okupatzen dituen lursailetako hirigintza-aprobetxamenduak lortu ahal izateko, AHTak Iruñerrian izanen duen geltokiari buruzko Udalez Gaindiko Plan Sektorialaren garapenean, AHTaren geltoki berriaren eraikuntza finantzatu ahal izate aldera?

Zein epe aurreikusi ditu Nafarroako Gobernuak AHTaren geltokia eraikitzen hasteko?

Iruñean, 2010eko martxoaren 10ean

Foru parlamentaria: Jose Andrés Burguete Torres 

